RESPOSTA AO ARTIGO PANFLETARIO E MANIPULADOR DE ZIAD ALAMI SOBRE OS MOTIVOS DA VIAXE DA DELEGACIÓN DO PARLAMENTO DE GALICIA AO SAHARA

Por Xabier Ron, Deputado de Alternativa Galega de Esquerda no Parlamento de Galicia (traducido do orixinal escrito en francés). O  16/05/2016 ás 11h


O 13 de maio de 2016, ao redor das 19h30, a prensa oficial do réxime dictatorial de Marrocos, baixo a pluma do xornalista Ziad Alami, daba o seu peculiar punto de vista sobre as causas do rexeitamento e expulsión, sen poder poñer o pé no chan, do aeroporto do Aaiún da delegación de deputados e deputadas dos cinco grupos parlamentarios presentes no Parlamento de Galicia, acompañados de activistas defensores dos dereitos humanos e de persoal de apoio dos grupos. 


Podemos dicir, sen ningunha dúbida, que, en función do artigo escrito, o xornalista Ziad Alami é ante todo un autor panfletario e manipulador, sendo que as súas verbas causan indignación ao seren inzadas de falsidades e mentiras. Desde un punto de vista ético e democrático, este parlamentario galego, representante do pobo galego, considera unha ofensa inadmisible que esta delegación institucional tivese como “fin oculto (…) tentar amotinar aos separatistas para provocar as autoridades locais e obrigalas a intervir para dispersar as manifestacións”, e a mesma indignación causa a afirmación do xornalista cando di que “o 28 de febreiro [de 2014, cando logramos entrar no Sahara ocupado], e desde a súa chegada ao aeroporto do Aaiún, a mesma delegación dedicárase a actos de provocación enarborando a bandeira da pseudo RASD, lembra a nosa fonte, precisando que o seu fin non declarado era orquestrar concentración e causar enfrontamentos entre os activistas e as autoridades locais”. 

Trátase dunha verdadeira provocación dicir todo isto, sen confrontar opinións, e sen admitir que “a fonte” non é outra que a voz do amo que controla as palabras e o pensamento da prensa marroquí, isto é, as autoridades dunha monarquía autoritaria e dictatorial. 

Co fin de responder e situar os acontecementos baixo unha maior obxectividade, este parlamentario, membro integrante das dúas delegacións, a que puido traballar sobre o terreo no 2014, e a que foi expulsada sen ningún pretexto, redacta esta carta coa intención de desmontar as mentiras da prensa adepta do réxime. 

1º Antes de mais, unha simple referencia histórica, mais incontestable: o Sahara non é marroquí; non pertence a Marrocos: o Sahara está ocupado de forma ilegal por Marrocos desde 1975. Os responsables desta situación sendo o estado español, como potencia administradora e responsable dun proceso de descolonización incompleto, así como estados como Francia que, en nome da economía e a política de fronteiras, actúan de forma cómplice e canalla e permítenlle a Marrocos non só a vulneración de dereitos colectivos e individuais do pobo saharaui, senón que impiden levar a bo termo o proceso de descolonización e cumprir coas resolucións da Organización das Nacións Unidas sobre o referendo de autodeterminación do Sahara para que o pobo poda vivir en paz e en liberdade no seu territorio. 

2º A visita foi organizada directamente polo Parlamento de Galicia, en colaboración con membros de SOGAPS, organización que traballa en defensa dos Dereitos Humanos do pobo saharaui e, loxicamente, facendo partícipes da nosa misión ao lexítimo goberno da RASD (non pseudo como di o xornalista), recoñecida, entre outros, pola Unión dos Pobos de África. Non se tratou, pois, dunha visita teledirixida desde Tinduf como, de forma falsa, di o xornalista.  


3º O principal obxectivo da nosa misión institucional era observar e analizar sobre o terreo as condicións de vida do pobo saharaui nos territorios ocupados coa finalidade de elaborar un Informe con recomendacións políticas a seguir por parte de todos os gobernos implicados (autonómico, estatal e europeo). É evidente que durante a visita realizada no 2014 a nosa delegación traballou cunha finalidade institucional e política, sen amotinar nin organizar manifestacións ou concentracións como acusa Ziad Alami: só ten que ollar os resumos de prensa da nosa estadía para comprobalo e darse conta das súas propias mentiras. Limitámonos a escoitar a todas as asociacións posibles activistas pro dereitos humanos. E, de forma contraria aos argumentos do Alcalde do Aaiún, durante o 2014, a súa acción obstrucionista derivou en que foi imposible entrevistarnos coa MINURSO da ONU e saber a súa consideración con respecto á situación dos Dereitos Humanos no Sahara. 
4º  A expulsión da nosa delegación engádese ás case 100 expulsións levadas a cabo por Marrocos durante este 2016 e todas co uso das mesmas falsidades e mentiras. Queda claro pois que Marrocos non quere que o mundo saiba que acontece no Sahara ocupado. Marrocos viola os Dereitos Humanos e actúa como todas as dictaduras, practicando a censura e a manipulación mediática, empregando todos os mecanismos de represión da liberdade e impedindo que a verdade saia fóra dos muros que constrúe Marrocos e evitar así que coñezamos cal é a verdadeira situación do pobo saharaui nos territorios ocupados. 


5º  Con esta resposta, Xabier Ron, deputado de Alternativa Galega de Esquerda, denuncia todas as mentiras da prensa oficial do réxime marroqui e esixe unha rectificación e reclama o respecto que representantes electos merecen en tanto que membros dun Parlamento democrático por parte das autoridades ocupantes. 

Non quero rematar esta carta sen o meu recoñecemento cara ao activismo pacífico e constante do pobo saharaui e cara ao gran traballo que realizan organizacións como SOGAPS que non cesan de loitar para rachar co muro de silencio que erguen Marrocos e os estados cómplices e canallas que o apoian.  
